
IQLIM O‘ZGARISHLARI VA 
GLOBALLASHUV SHAROITIDA 
EKOLOGIK-HUQUQIY TA’LIMNI 
RIVOJLANTIRISH

Jumanazar Xolmuminov
Toshkent davlat yuridik universiteti
professori, yuridik fanlar doktori

Annotatsiya. Mazkur tezisda iqlim o‘zgarishlari va globallashuv sharoitida ekologik-huquqiy ta’limni rivojlantirish masalalari 
yoritilgan. Global ekologik muammolar, ularning barqaror rivojlanishga ta’siri hamda O‘zbekistonda ekologik-huquqiy ong 
va madaniyatni shakllantirishning normativ-huquqiy asoslari tahlil qilingan. Shuningdek, “yashil” iqtisodiyot va yoshlar 
ekologik faolligini oshirishning ustuvor yo‘nalishlari asoslab berilgan.

Kalit soʻzlar: iqlim o‘zgarishlari, globallashuv, ekologik-huquqiy ta’lim, atrof-muhit muhofazasi, barqaror rivojlanish, yashil 
iqtisodiyot.
Abstract. This thesis examines the development of environmental and legal education in the context of climate change 
and globalization. It analyzes global environmental challenges, their impact on sustainable development, as well as 
the legal framework for shaping environmental awareness and culture in Uzbekistan. Special attention is given to the 
transition to a green economy and increasing youth engagement in environmental issues.

Key words: climate change, globalization, environmental legal education, environmental protection, sustainable 
development, green economy.
Аннотация. В данной тезисе рассматриваются вопросы развития экологико-правового образования в условиях 
изменения климата и глобализации. Проанализированы глобальные экологические проблемы, их влияние на 
устойчивое развитие, а также нормативно-правовые основы формирования экологико-правового сознания и 
культуры в Узбекистане. Обоснована значимость перехода к «зелёной» экономике и повышения экологической 
активности молодёжи.

Ключевые слова: изменение климата, глобализация, экологико-правовое образование, охрана окружающей 
среды, устойчивое развитие, зелёная экономика.

K I R I S H
Insoniyat mavjudligi xavf ostida qolayotgan iqlim o‘zgarishlari va globallashuv davrida asosiy muammolardan 

biri — bu insoniyatning munosib yashashi masalasidir. Dunyo tamaddunining bugungi bosqichini iqlim 
o‘zgarishlari va globallashuv jarayonlarisiz tasavvur qilib bo‘lmaydi. Globallashuv, ta’bir joiz bo‘lsa, bugungi 
kunda sohalarni rivojlantirishning mohiyati va mazmuniga, strategiyasi va tamoyillariga, yondashuv va 
uslublariga birday ta’sirini o‘tkazayotgan kuch sifatida namoyon bo‘lmoqda. Zero, jamiyat rivojlanishining 
kompleks xarakterda sodir bo‘lishi taraqqiyotning ijobiy jihatlari bilan birga uning salbiy oqibatlarini ham yuzaga 
chiqarmoqda, bu esa insoniyat oldiga kutilmagan yangi muammolarni qo‘ymoqda.

Zero, O‘zbekiston Respublikasi Prezidenti Shavkat Mirziyoyev Oliy Majlisda 2024-yil 20-noyabrda bo‘lib 
o‘tgan majlisda 2025-yilni O‘zbekistonda “Atrof-muhitni asrash va “yashil” iqtisodiyot yili”1 deb e’lon qilinganligi 

1	 Ўзбекистон Республикаси Президенти Шавкат Мирзиёевни Олий Мажлиснинг 20 ноябрь 2024 йилда бўлиб ўтган мажлисдаги 
нутқи.https://sputniknews.uz/20241120/atrof-muhit-yashil-iqtisodiyot-mirziyoev-2025-yil-nom-46708639.html

ham betakror ahamiyatga ega bo‘lib, mazkur tashabbus bevosita iqlim o‘zgarishlari sharoitida “globallashuv” va 
“yashil” iqtisodiyot talablarini o‘zida mujassam etadi.

Zero, O‘zbekiston Respublikasi Konstitutsiyasining 62-moddasida: “Fuqarolar atrof tabiiy muhitga 
ehtiyotkorona munosabatda bo‘lishga majbur”, — ekanligi, 68-moddasida esa: “Yer, yer osti boyliklari, suv, 
o‘simlik va hayvonot dunyosi hamda boshqa tabiiy resurslar umummilliy boylikdir, ulardan oqilona foydalanish 
zarur va ular davlat muhofazasidadir”, — deb ko‘rsatilganligi betakror ahamiyatga ega2.

Shu jumladan, ilm-fanda ham “globallashuv”, “globallashuv jarayoni”, “globallashuv davri”, “global 
muammolar” atamalari keng qo‘llanila boshlandi. “Globallashuv” tushunchasi ilk bora amerikalik olimlar 
tomonidan kiritilgan. T. Levitt “Bozorlarning globallashuvi” nomli maqolasida XX-asrning 80-yillari boshlarida 
iqtisodiy sohada sodir bo‘lgan o‘zgarishlarni yuzaga keltirgan omil sifatida ushbu atamani qo‘llagan edi3.

Shunday ekan, globallashuv jarayoni murakkab hodisa bo‘lib, global muammolar — insoniyat tomonidan 
ularning hal etilishi ijtimoiy taraqqiyot va sivilizatsiyaning saqlanib qolishi bilan bevosita bog‘liq. Hozirgi kundagi 
asosiy global muammolar barcha davlatlar xalqlarining tinch, xavfsiz yashashi uchun birdamlik bilan sharoitlarni 
yaratish, jahon urushiga yo‘l qo‘ymaslik, ochlik, qashshoqlik, ekologik savodsizlikka barham berish, iqtisodiy 
inqirozni bartaraf etish, atmosfera va atrof-muhitning ifloslanishi, tabiiy resurslardan oqilona foydalanmaslik 
tufayli zahiralarning tugashi, ilmiy-texnika inqilobining insoniyatga salbiy ta’sirining oldini olish, ta’lim-tarbiya, 
insoniyat salomatligini ta’minlash va hokazolardir.

Demak, dunyo davlatlarida ro‘y berayotgan texnogen hodisalarni aniqlash va anglash uchun, avvalo, 
o‘zimiz yashayotgan davlatning, jamiyatning, atrof-muhitning tub mohiyatini anglab yetishimiz zarur. Buning 
uchun dastlab globallashuv jarayonining mazmun-mohiyati bo‘yicha ekologik-huquqiy bilim va ko‘nikmalarni 
shakllantirish o‘ta muhimdir. Shunday ekan, birinchi “Insoniyatga ogohlantirish” 1992-yilda chiqarilgan. Unga 
butun jahon bo‘ylab taxminan 1700 nafar olim imzo chekkan. Hujjat Yerda hayotning ozon tuynuklarining paydo 
bo‘lishi, suv va havoning ifloslanishi, o‘rmonlarning kesilishi, tuproqning oriqlanishi hamda odamlarning atrof-
muhitga aralashuvi oqibatlari tufayli yo‘qolishi haqida hikoya qiladi.

Keyinchalik esa, dunyo bo‘yicha 184 davlatdan bo‘lgan 15 mingdan ortiq olim insoniyatga asosiy tahdidlar 
haqida so‘z yuritilgan hujjatni imzolashgan va “Insoniyatga ikkinchi ogohlantirish” BioScience jurnalida e’lon 
qilinganligi ham o‘ta ahamiyatlidir. Ana shu ma’noda ushbu sananing muhimligi quyidagi holatlar bilan: — insoniyat 
farovonligi, atrof-muhit sog‘lomligi, iqtisodiyot samaradorligi Yerimizda mavjud bo‘lgan tabiiy resurslarni oqilona 
boshqarishimiz va ulardan tejamkorlik asosida foydalana olishimizga; — hozirgi kunda Yer sharidagi ko‘plab 
ekotizimlarning zahiralari deyarli butunlay tugab, ortga qaytarib bo‘lmaydigan salbiy jarayonlarga yuz tutganligi 
va buning ustiga butun dunyoda aholining o‘sib borishi, iqtisodiy rivojlanish kabi omillar mazkur muammoning 
yanada chigallashishiga olib kelayotganligi; — 2050-yilga kelib dunyo aholisining soni 9,6 milliardga yetib 
qolishini inobatga olganda, tabiiy resurslarni hozirgi sur’at va hajmlarda iste’mol etishimizni, mahsulot ishlab 
chiqarishimizni davom ettiraversak, kelajakda bizga hozirgi Yer sharimizning kattaligida yana uchta Yer shari 
kerak bo‘lishi mumkinligi va boshqalar bilan bevosita bog‘liqdir.

Masalan: atrof-muhitning ifloslanishi oqibatida kelib chiqadigan kasalliklar tufayli har yili sayyoramizda 
kamida 5 yarim million kishi vafot etar ekan. Ayanchli tomoni shundaki, ayrim mutaxassislarning fikricha, 
2050-yilda bu raqam 6 million kishidan ortib ketishi taxmin qilinmoqda. Bugungi kunda mamlakatimizda 
qabul qilingan ekologik qonunlar va normativ-huquqiy hujjatlarning asosiy xususiyatlari ham shundaki, ular 
zamonaviy talablarni o‘zida aks ettirib, fuqarolarning ekologik-huquqiy ongini, tafakkurini hamda ekologik-
huquqiy ma’naviyati va madaniyatini zamon talabi asosida shakllantirib, ekologiya va atrof-muhit bilan bog‘liq 
muammolarni hal qilishga qaratilganligi bilan farqlanadi hamda jahon tajribalarini o‘zida namoyon etganligi 
bilan ahamiyatlidir.

Shuni alohida ta’kidlash joizki, mamlakatimizda atrof-muhitni muhofaza qilish, tabiiy resurslardan oqilona 
foydalanish, sanitariya va ekologik holatni yaxshilashni ta’minlash sohasida izchil ishlar olib borilmoqda. Atrof-
muhitni muhofaza qilish sohasida davlat siyosatining ustuvor yo‘nalishlarini belgilash, tabiatni muhofaza qilish 
sohasidagi qonun hujjatlari buzilishlari profilaktikasi, ularni aniqlash va oldini olishning samarali mexanizmlarini 
joriy etish, respublika aholi punktlarining sanitariya va ekologik holati uchun davlat organlari, xo‘jalik yurituvchi 
subyektlar rahbarlari va fuqarolarning shaxsiy javobgarligini kuchaytirish, shuningdek, 2030-yilgacha bo‘lgan 
davrda barqaror rivojlanish sohasidagi Milliy maqsad va vazifalarga erishishni ta’minlash ishlari zamon talabi 
darajasida amalga oshirilmoqda.

Bu borada O‘zbekiston Respublikasining (yangi tahrirdagi) Konstitutsiyasi, tabiatni muhofaza qilish 
sohasiga oid qator qonun va qonunosti normativ-huquqiy hujjatlar qabul qilinmoqda. Keyingi yillarda 
O‘zbekiston Respublikasining “Suv kodeksi”, “Hayvonot dunyosini muhofaza qilish va undan foydalanish 
to‘g‘risida”gi, “O‘simlik dunyosini muhofaza qilish va undan foydalanish to‘g‘risida”gi, “Yer qa’ri to‘g‘risida”gi, 

2	  Ўзбекистон Республикасининг (Янги таҳрир) даги Конституцияси. Тошкент, “Ўзбекистон”2023
3	  Levit Т.The Globalization of Markets, Harvard Business Reviev (HBR) 1983 (pages 289-297)

“O‘rmon to‘g‘risida”gi, “Atmosfera havosini muhofaza qilish to‘g‘risida”gi, “Qayta tiklanuvchi energiya manbalari 
to‘g‘risida”gi qonunlarning yangi tahrirda xalqaro andozalarga mos ravishda qabul qilinganligi ham o‘ta muhim 
ahamiyat kasb etadi. Ayniqsa, O‘zbekiston Respublikasi Prezidentining 2019-yil 30-oktabrdagi “2030-yilgacha 
bo‘lgan davrda O‘zbekiston Respublikasining atrof-muhitni muhofaza qilish konsepsiyasini tasdiqlash 
to‘g‘risida”gi Farmoni4 Bu sohada tub burilish yasaganligini alohida e’tirof etish lozim.

E’tiborli tomoni shundaki, 2002-yili Yoxannesburgda (VSUR 2002) barqaror rivojlanish bo‘yicha o‘tkazilgan 
Butunjahon sammitida “Siyosiy deklaratsiya” va “Barqaror rivojlanish bo‘yicha oliy darajada Butun jahon 
uchrashuvlari qarorlarining bajarilishi rejasi” 5 qabul qilindi va bu sohada bir qator yangi vazifalarni qo‘ygan 
edi. Shunday ekan, dunyo miqyosidagi ekologik muammolarni hal etishda xalqaro hamkorlik munosabatlarini 
o‘rnatishda quyidagilarga e’tibor qaratish zarur:

−	 iqlim o‘zgarishlari sharoitida tabiatdan foydalanish va uni muhofaza qilishda xalqaro hamkorlik tizimini 
yanada rivojlantirish, tabiiy, ijtimoiy, iqtisodiy va siyosiy shart-sharoitlar yaratish;

−	 iqlim o‘zgarishlari sharoitida ekologik muammolarni huquqiy hal etishdagi hamkorlik tajribasi, milliy 
asosiy yo‘nalishlari, atrof-muhitni huquqiy muhofaza qilishda xalqaro tashkilotlarning ahamiyatini oshirib borish;

−	 iqlim o‘zgarishlari sharoitida atrof-muhitni huquqiy-ekologik muhofaza qilish sohasida xalqaro 
hamkorlikning zamonaviy yangi bitim va dasturlarini ishlab chiqish;

−	 iqlim o‘zgarishlari sharoitida O‘zbekistonning ekologiya va atrof-muhit muhofazasi sohasida davlatlararo 
hamkorligi ekologik vaziyatni mahalliy, milliy, mintaqaviy va global darajada yaxshilash masalalariga alohida 
e’tibor qaratish hamda ularni huquqiy ta’minlash o‘ta muhimdir.

Iqlim o‘zgarishlari va globallashuv sharoitida ekologik inqirozning kelib chiqishiga asosiy sabab sifatida 
iqtisodiy o‘sish va jamiyatning iste’molchilik salohiyatining oshganligi namoyon bo‘lmoqda. Bu esa inson 
farovonligini ekologik inqiroz hisobiga oshirish evaziga yaqin kelajakda o‘zining salbiy oqibatlarini ko‘rsatishi 
mumkin bo‘lib, uning yagona yo‘li ekologik iqtisodiyot yoki “yashil” iqtisodiyotga o‘tishdir. “Yashil” iqtisodiyot 
quvvatni tejovchi buyumlarni ishlab chiqarish, muqobil energiya manbalaridan foydalanish, atmosferaga 
zaharli gazlarni chiqarmaydigan, elektr quvvati bilan harakatlanuvchi transport vositalaridan foydalanish, 
suvni tejash, tuproq unumdorligini oshirishda kimyoviy moddalardan foydalanmaslik va hokazolarda namoyon 
bo‘ladi. Mutaxassislarning fikriga ko‘ra, bugungi kunda mavjud ekotexnologiyalardan samarali foydalanilsa, 
elektr quvvatini ikki baravar, 2025-yilga kelib esa avtomobillar tomonidan yoqiladigan yoqilg‘ini 50 foizga tejash 
mumkin. 6 bo‘ladi.

Shunday ekan, hozirgi kunda ekologik ta’limni takomillashtirish, ekologik muammolarni bartaraf etishda 
yoshlarning faolligini oshirish borasida O‘zbekiston Ekologik partiyasi, Oliy ta’lim, fan va innovatsiyalar vazirligi, 
Maktabgacha va maktab ta’limi vazirligi, Ekologiya va atrof-muhitni muhofaza qilish va iqlim o‘zgarishlari 
vazirligi, ayniqsa “Yoshlar ittifoqi”, boshqa davlat va jamoat tashkilotlari hamkorligida an’anaviy tarzda o‘tkazib 
kelinayotgan “Global iqlim o‘zgarishiga moslashish bo‘yicha eng yaxshi g‘oya” tanlovini yanada rivojlantirishga 
alohida e’tibor qaratish; o‘quvchi va yoshlarning ekologik-huquqiy ta’lim va tarbiyasini zamon talabi asosida 
yanada takomillashtirib borish; bu sohada ish olib borayotgan vazirlik, qo‘mita, davlat va jamoat tashkilotlari 
hamkorligini yanada muvofiqlashtirish maqsadga muvofiqdir.

Umuman olganda, jannatmakon yurtimizning tabiati betakror bo‘lib, sharoiti esa hayot kechirishimiz uchun 
juda ham boy ekologik imkoniyatlarga ega. Garchi shunday ekan, diyorimizning har bir fuqarosi ona tabiatimizni 
ko‘z qorachig‘idek asrashi, uning ekologik holatini yanada yaxshilashga mas’ulligini doimo his qilib turishi 
hamda kelgusi avlodga ekologik musaffo muhitni yaratishda kuch va g‘ayratini ayam asligi lozim.

Afsuski, ko‘p o‘rinlarda aqlimiz va qalbimiz bilan emas, moddiy manfaatlarimiz va nafsimiz bilangina 
hisoblashamiz. Biroq har qanday munosabatning o‘z javobi bor… Ona tabiatimizning musaffoligini asrab qolish 
uchun faqatgina “Ekologik partiya”, “Ekologiya va atrof-muhitni muhofaza qilish va iqlim o‘zgarishlari vazirligi” 
va uning mas’ul xodimlari emas, balki har birimiz jon kuydirishimiz, atrofimizdagi muammolarga e’tiborsiz 
bo‘lmasligimiz, bu sohadagi konstitutsiyaviy burchimizni o‘z vaqtida bajarishimiz o‘ta muhim bo‘lib, ana 
shundagina iqlim o‘zgarishlari sharoitida tashvishli ekologik muammo va tahdidlarni bartaraf etishimiz yanada 
osonroq bo‘ladi.

X U L O S A  V A  T A K L I F L A R
O‘zbekistonda atrof-muhit muhofazasini ta’minlashda, jumladan, xorijiy mamlakatlar yordami bilan 

investitsiyalardan foydalanishni huquqiy ta’minlash, ularning tajribasini qo‘llash ham ijobiy ahamiyatga ega 
bo‘lib, har bir insonda “Sayyoramiz — umumiy uyimiz” tuyg‘usi va mas’uliyatini oshirish maqsadga muvofiqdir.

4	 Қонун ҳужжатлари маълумотлари миллий базаси, 31.10.2019 й., 06/19/5863/3979-сон
5	 Доклад Всемирной встречи на высшем уровне по устойчивому развитию Йоханнесбург, Южная Африка, 26-августаь-4 

сентября 2002 года. https://documents.un.org/doc/undoc/gen/n02/636/95/pdf/n0263695.pdf
6	 UNEP, 2011, Towards a Green Economy: Pathways to Sustainable Development and Poverty Eradication, (предварительныйвариант), 

http://www.unep.org/greeneconomy

Xullas, bugungi iqlim o‘zgarishlari va globallashuv sharoitida xalqlarimizning tabiatga, uning boyliklarini 
asrab-avaylagan holda, atrof-muhitga e’tiborli munosabatda bo‘lish va barcha tabiiy resurslaridan samarali 
foydalanish borasidagi ko‘p asrlik an’analariga rioya qilish, tabiat boyliklari va atrof-muhit muhofazasi bilan 
bog‘liq muammolarni kelajak avlod manfaatlari yo‘lida hal etish dunyo xalqlarining hamkorligini yanada 
mustahkamlashga yordam beradi.

